
Tabhair ar aird:  Is í aidhm na hacmhainne seo ná cuidiú le scoileanna a bpolasaithe féin a cheapadh. Cé go ndearnadh gach iarracht cruinneas an eolais atá tugtha a chinntiú, moltar do scoileanna dul i gcomhairle le ciorcláin atá cothrom le dáta, le reachtaíocht dhéanach nó le treoirlínte ó ghníomhaireacht ábhartha má tá ceisteanna sonracha acu faoin ábhar seo. 
Cúlra:
Forálann an tAcht Oideachais (Leas) 2000, sa chás go bhfágann dalta scoil amháin le haistriú go dtí ceann eile, nár mhór do phríomhoide na chéad scoile an príomhoide nua a chur ar an eolas maidir le haon fhadhb a bhain le tinreamh scoile a bhí ag an dalta nó faoi aon ní eile a bhaineann le dul chun cinn oideachasúil an linbh de réir mar a mheasann sé nó sí a bheith cuí.  Beidh ar phríomhoide mar sin clár scoile a choinneáil d’fhonn an t-eolas seo a bheith ar fáil. Tá dualgas ar gach scoil mar sin taifead tinreamh scoile a choinneáil ar gach ceann dá daltaí.

An tAcht um Oideachas (Leas) 2000 

Alt 20
(3) Déanfaidh príomhoide scoile aitheanta, a luaithe is féidir tar éis ainm linbh atá cláraithe i scoil aitheanta eile a chlárú sa chlár a bheidh á chothabháil faoin alt seo i leith na chéad scoile a luaitear, an méid sin a chur in iúl, trí fhógra i scríbhinn, do phríomhoide an dara scoil a luaitear.
(4) Déanfaidh príomhoide an dara scoil a luaitear agus dá dtagraítear i bhfo-alt (3), ar fhógra faoin bhfo-alt sin a fháil, ainm an linbh lena mbaineann a bhaint den chlár a bheidh á chothabháil faoin alt seo i leith an dara scoil sin a luaitear ach amháin i gcás ina leanfaidh an leanbh de bheith ag fáil cuid dá oideachas nó dá hoideachas sa scoil sin.
(5) Déanfaidh príomhoide scoile aitheanta, ar fhógra faoi fho-alt (3) a fháil i leith linbh, na nithe seo a leanas a chur in iúl do phríomhoide na chéad scoile a luaitear san fho-alt sin—

(6) aon fhadhbanna i ndáil le freastal scoile a bhí ag an leanbh lena mbaineann le linn dó nó di a bheith ag freastal ar an dara scoil a luaitear agus dá dtagraítear ann, nó 

(7) cibé nithe eile is cuí leis nó léi i ndáil le dul chun cinn oideachasúil an linbh.
(8) Ní bhainfidh príomhoide scoile aitheanta ainm linbh den chlár seachas —

(a) de réir fho-alt (4), nó 

(b) i gcás ina mbeidh fógra i scríbhinn faighte aige nó aici ón mBord á rá go bhfuil an leanbh lena mbaineann cláraithe sa chlár a bheidh á chothabháil faoi alt 14 .

Alt 28

(1)  Féadfaidh rialaitheoir sonraí comhlachta fhorordaithe sonraí pearsanta a  bheidh á gcoimeád  aige nó aici, nó faisnéis arna baint as sonraí den sórt sin, a sholáthar do rialaitheoir sonraí comhlachta fhorordaithe eile más deimhin leis nó léi gur chun críche iomchuí, agus chuige sin amháin, a úsáidfear iad.

(2) Féadfaidh rialaitheoir sonraí comhlachta fhorordaithe, chun críche iomchuí 

agus chuige sin amháin, sonraí pearsanta a sholáthrófar dó nó di faoin alt seo a choimeád agus a úsáid.

(3) San alt seo…. ciallaíonn “chun críche iomchuí”

(a) chun stair oideachais nó oiliúna duine a thaifeadadh, nó chun faireachán a dhéanamh ar dhul chun cinn oideachasúil nó oiliúna an duine sin, d'fhonn a fháil amach conas is fearr is féidir cabhrú leis nó léi leas a bhaint as deiseanna oideachais nó oiliúna nó a lánphoitéinseal oideachasúil a fhorbairt…
Moving Up – Staidéar de chuid ESRI +NCCA
Lámhleabhar Bainistíochta an Oideachais Bhunscoile – nuair a fhaigheann príomhoide na scoile bunaidh fógra go bhfuil an leanbh cláraithe i scoil nua, ní mór don phríomhoide sin,  príomhoide scoil nua an linbh a chur ar an eolas faoi aon fhadhbanna maidir le tinreamh scoile a bhí ag an leanbh sa scoil bhunaidh, agus faoi aon ábhair eile a bhaineann le dul chun cinn oideachasúil an linbh a mheasann an príomhoide a bheadh oiriúnach. (Mír 3:4.7)
B’fhéidir go mbeidh ar an scoil aghaidh a thabhairt ar na ceisteanna seo a leanas: 
· Cén chumarsáid a bheidh idir an bhunscoil agus an iarbhunscoil roimh ré?
· Cén eolas a mbeidh gá leis san iarbhunscoil sula dtosaíonn dalta ann, go háirithe eolas a bhaineann le daltaí le riachtanais oideachasúla speisialta, chun gur féidir na hacmhainní a chur ar fáil ann chomh luath agus is féidir?
· Cad iad na sonraí/na dátaí atá ag teastáil ó dhaltaí maidir le nósanna imeachta clárúcháin na scoileanna iarbhunscoile?
· An mbaineann saincheisteanna don teagasc agus don fhoghlaim i Rang a Sé leis na scrúduithe a eagraíonn scoileanna Dara Leibhéal? Tabhair faoi deara: Luann Imlitir  M51/93 nár chóir d’iarbhunscoileanna scrúduithe iontrála nó meicníochtaí eile a úsáid chun áiteanna a thabhairt d'iarrthóirí in ord a n-inniúlachtaí acadúla nó intleachtúla.
· Cad iad impleachtaí na reachtaíochta do scoileanna m.sh.
· Cad iad na taifid daltaí ar gá iad a chur ar aghaidh go scoil eile? (Treoirlínte an Bhoird Náisiúnta Leasa Oideachais (NEWB), An tAcht Oideachais (Leas), Alt 20[5], Alt 28)
· Cén socrú ar chóir a dhéanamh chun na taifid sin a aistriú? Cé dó/di a dtabharfar iad? Cé a chuirfidh ar aghaidh iad? Cé hiad a mbeidh teacht acu orthu? 

· An mbeidh tuismitheoirí ar an eolas faoi na taifid a aistreofar? An féidir toiliú tuismitheoirí a dhéanamh córasach m.sh. trí chlásal a chur ar an bhfoirm chlárúcháin a luann go n-aistreofar taifid riachtanacha, nó an bpléifear an tsaincheist sin le tuismitheoirí gach bliain?
· An rachfar i gcomhairle le tuismitheoirí maidir le taifid a d’fhéadfadh a bheith íogarach, cosúil le tuairiscí síceolaíochta? 

· An ndearna an scoil a bpolasaí maidir le coimeád taifead agus aistriú taifead a mheas i dtéarmaí na reachtaíochta Cosanta Sonraí?
· Cuairteanna ar an scoil ag pearsanra iarbhunscoile? Cuairteanna ar iarbhunscoil/eanna ag daltaí roimh an aistriú foirmiúil –laethanta/tráthnónta oscailte, cuairteanna speisialta eagrathe chun an t-aistriú a dhéanamh níos éasca....
· An bhfuil socruithe speisialta ann a bheidh curtha i bhfeidhm do dhaltaí le riachtanais oideachasúla speisialta? Daltaí a bhíodh ag fáil teagasc breise?
· Cad iad na socruithe atá ann roimh ré chun daltaí a ionduchtú san iarbhunscoil? Saincheisteanna curaclaim, buanna na ndaltaí; etc.
· Saincheisteanna Gaelscoile m.sh daltaí ag aistriú ó Ghaelscoil go scoil trí mheán an Bhéarla nó a mhalairt.
· Ní mór aon tuairisc faoi na daltaí a aistríodh a choimeád le haghaidh filleacháin staitistiúla
· An mbeadh sé indéanta do bhunscoileanna a chinntiú i rith na chéad téarma go bhfuil a daltaí go léir cláraithe i scoil dara leibhéal? An bhféadfaí iarraidh ar an Oifigeach Leasa Oideachais (EWO) é sin a dhéanamh?

